
GEHIGARRIA

Maiatzak 28, 
asteazkena
20:00etan txupinazoa eta ezkila jotzea 
plazan aperifarekin. 21:30ean herri 
afaria Montxo erretegian herriko 
musikariek alaiturik.

Maiatzak 29,
ortzeguna
09:00etan meza nagusia. 12:00etan 
ezkila jotzea eta ondotik aperitifa 
txistulariekin eta euskal dantzariekin. 
16:30ean haurrentzako jokoak. 
18:00etan  bertso poteoa Maddi Ane 

Txoperena eta Miren Artetxe bertso-
lariekin. 21:30ean paella jatea plazan.  
Ondotik, Holakorekin dantzaldia.

Maiatzak 30,
ortziralea
11:30ean haurrendako Conquis erron-
ka. 14:00etan Ugarana emakume 
elkarteko bazkaria eta gazte bazkaria. 
18:30ean txokolate jatea frontoian 
eta herriko gazteen herri kirol era-
kustaldia. 20:00etan pintxoak plazan 
denentzat. Ondotik, kontzertuak: 
Herritarrak, Atzarbale txaranga eta 
DJ Ganix. 

Maiatzak 31,
larunbata
14:30ean zikiro jatea Igandea txaran-
gak alaiturik. Gero kalejira herriko 
karriketan barna. 16:30ean haurren-
tzako jokoak. 21:30ean indarberri-
tzeko zingar jatea eta giro onari kon-
tzeko Destino Sonora mariatxi tal-
dearekin dantzaldia. 23:30ean kon-
tzertua Gabezin taldearekin plazan. 
Ondotik, DJ Kapitan General.

Ekaina 1, 
igandea
16:00etan herriko gaztetxoen pilota 
erakustaldia. 17:00etan Ados pilota 
taldeko profesionalen bertso-pilota 
partida. Partidaren ondotik, plazan 
nahi adina pintxo eta edateko izanen 
da. 

«Azken urteetan adin 
guztietako jendea 
biltzen da plazan»
MAIALEN JAURENA ETXART BESTA KOMISIOKO KIDEA

Maiatzaren 28an hasiko dira Urda-
zubiko bestak eta gogotsu eta prest 
dago Maialen Jaurena Etxart urdazu-
biarra. Besta komisioko kidea da eta 
hilabeteak daramatza herriko bestak 
antolatzen bertze lagun batzuekin 
batera. «Maiatzeko lehenengo aste-
buruan denen artean karpa jarri ge-
nuen, jende aunitz hurbildu zen la-
guntzera eta bestak ailegatzeko gogoa 
piztu zitzaidan halako giroa ikusita». 

Ttikia zeneko besten oroitzapen 
politak ditu Jaurenak. Aski kontent 
ibiltzen zen, batez ere puzgarrietan 
arratsalde osoa lagunekin saltoka. 
Ongi oroitzen da bestetako lehen 
oroitzapenaz ere:« Ortzeguneko meza 
nagusiaren ondotik, txistulariak eta 
dantzariak izaten genituen plazan.  
Sarako Zazpiak Bat taldearekin aritzen 
nintzen dantzan, eta aperitifaren 
aitzinetik ateratzea berexia eta poli-
ta izaten zen», dio.

Herriko bestak prestatzeko lanetan
Bestak maiatz akabailan izanen ba-
dira ere, besta komisioko kideak as-
palditik ari dira lanean. Bortz lagun 
ari dira horretan: «Aurten Lorena, 
Janire, Jokin, Andoni eta ni gaude 
komisioan», azaldu du. Normalean, 
bi urtez egoten dira komisioko kideak, 
eta boto bidez edo boluntarioki hau-

tatzen da nor sartu. «Urte bukaeran 
hiru lagun aterako gara eta hiru  be-
rri sartu, eta ondoko urtean bertzeak 
biak atera eta bertze bi sartu». 

Bestak antolatzeko lehen urratsak 
urtarrilean izan zituzten, orduan hasi 
baitziren finkatzen aurtengo musika 
eskaintza. Gerora, lanak egin dituzte 
almazena konpontzeko eta maiatz 
hasmentan karpa montatuta, egitaraua 
finkatzeaz bukatu eta azken lanak 
egiten ari dira orain.

Egitarau betea
Herriko bestak hastean, etxean den-
bora gutti emanen du Jaurenak, egu-
nero aterako baita karrikara. Prest du 
egunez egun eginen duena ere: «As-
teazkenean txupinazoa eta herri afa-
riarekin hasten ditut bestak; ortze-
gunean goizean meza eta aperitifa 
eta arratsaldean bertso poteoa eta 
paella jatea. Ortziralean egun guzia 
emanen dut plazan, goizean ontziak 
garbitzen hasi eta gaueko DJa ikusi 
arte; larunbatean zikiro jatea handia 
izaten da eta igandean pilota partidak». 
Aurten bereziki gogotsu dago igandean 
Ados Pilotako nesken partidak izanen 
baitira eta gogoa baitu ikustera joa-
teko. Egunero besta giroa izanen bada 
ere, baina Jaurenarentzat egunik be-
reziena larunbatekoa da sortzen den 
giroagatik, eta biltzen duen jende 
kopuruagatik ere.  

Azken urteetan bestetan plazaren 
bueltan dagoen giroa aldatzen ari 
denaren ustea du  Jaurenak: «Lehen 
ostatuan egoten zen jende gehiena 
eta plaza betea ikustea kotatzen zen. 
Azken urteetan, giro aski polita izaten 
da plazan, adin guztietako jendea 
elkarrekin eta herria geroz eta elkar-
tuago. Harro egoteko moduko herria 
dugu!». 

Urdazubiko herritarrei zein kanpo-
tarrei azken mezu bat zabaldu die 
Jaurenak: «Bestak giro onean eta ara-
zorik gabe pasatzeko ahalegina eginen 
dugu, eta espero dugu erasorik ga-
bekoak izatea». 

Maiatzak 28,
asteazkena
12:00etan txupinazoa eta herriari 
buelta Baztango Gaitariekin eta erral-
doiekin. 16:00etan haurren pilotako 
semifinala eta finala, ondotik haurren 
merienda. 17:30ean gazteen arteko 
herri kirol desafioa, ondotik gazteen 
pilota finala. 18:30etik 20:30era dan-
tzaldia plazan Beñat eta Fernando-
rekin. 20:00etan ezkila jotzea eta 
21:00etan baztan zopak. Ondotik 
dantzaldia plazan Beñat eta Fernan-
dorekin.

Maiatzak 29,
ortzeguna
09:00etan diana. 11:00etan meza 
nagusia. 12:00etan Iruritako Dantza-
rien emanaldia, ondotik luntxa. 
17:45ean haurren pilota finaleko sari 
banaketa frontoian. 18:00etan bertso 
pilota. 19:30etik 21:00etara Joselu 
Anaiak plazan. 21:30etik 22:30era 
mutil dantzak. 00:00etatik 03:00eta-
ra Joselu Anaiak, ondotik besta kar-
pan.

Maiatzak 30,
ortziralea
09:00etan diana baserrietan eta Iru-
ritako Txistulariak herritik barna. 
11:30etik 13:30era haurrendako puz-
garriak frontoian, ondotik haurren 
bazkaria karpan. 14:00etan gazteen 
bazkaria Jauregiarten eta jubilatuen 
bazkaria Olarin. 15:00etatik 18:00eta-
ra haurrendako puzgarriak frontoian. 
18:30ean  kalejira erraldoiekin. 
20:00etan bokatak guraso elkartearen 
eskutik. 20:00etatik 21:00etara dan-
tzaldia Itzal taldearekin. 21:30ean 
mutil dantzak, gaita eta larrain dan-
tza. 22:00etatik 01:00etara Sakatu 
elektrotxaranga. 00:00etatik 03:00eta-
ra dantzaldia Itzal taldearekin plazan 
eta 01:30etik 03:00etara Maruxak 
karpan.

Maiatzak 31,
larunbata
10:00etan diana. 12:00etan kalejira 
erraldoiekin. 14:00etan zikiroa Lu-
zianok alaiturik,eta ondotik herria-
ri buelta Elutxa txarangarekin. 
20:00etan bokatak guraso elkartea-
ren eskutik. 20:00etatik 21:00etara 
dantzaldia Iratzar taldearekin plazan. 
21:30ean mutil dantzak. 23:00etatik 
02:00etara Iratzar taldea plazan. 
00:00etatik 04:00etara J&J DJ karpan 
eta 04:00etatik 07:00etara Aimar DJ 
trinketean.

Ekainak 1,
igandea
12:30ean  kalejira erraldoiekin. 
16:30ean haur eta gurasoen arteko 
herri kirol desafioa. 17:30ean herri 
kirol erakustaldia: aizkoran Ibai Soroa 
eta Eneko Saralegi, lastoan Jon La-
pazaran eta harri altxatzen Estefi 
Etxebeste eta Imanol Royo. 19:00etan 
Los Tajudos del Norte mariatxien 
koak plazan, eta bestak akitzeko, 
Gaixoak gu.

«Herriaren alde lan 
egiteko gogoarekin 
sartu gara lantaldean»
IRURITAKO ALKATETZA TALDEA

Urte berriarekin aldaketak ailegatu 
dira Iruritarat, alkatetza taldea guztiz 
berritu baitute aurten. Azaldu dute-
nez, «aitzineko alkateak kargua utzi 
ondotik, bi batzar egin ziren herrian 
baina ez zen inor aurkeztu. Herritar 
batzuongan kezka sortu zuen egoerak, 
eta horrela sortu zen oraingo taldea». 
13 lagunek osatu dute talde berria: 
Amaia Arraztoa, Begoña Goienetxe, 
Igor Urrutia, Jokin Zabaleta, Joseba 
Urtasun, Julen Loiarte, Kotte Plaza, 
Maite Oteiza, Maria Goienetxe, Mikel 
Sagaseta, Patxi Barberena, Peio Obre-
gozo eta Xabi Ripa. «Denak herriaren 
alde lan egiteko gogoarekin».

Begoña Goienetxe alkate izendatu 
dute «horrela behartzen duelakoz 
Baztango funtzionamenduak», baina 
«ardurak eta eginkizunak denon ar-
tean banatzen ditugu. Aitzineko ur-
teetan ikusten genuen alkateek zama 
handia eramaten zutela haiengan, 
eta hori saihesteko, lan egiteko ma-
nera aldatu dugu. Bi telefono jarri 
ditugu martxan herritarren eskaerak 
bideratu ahal izateeko, bat 'ura ku-
deatzeko eta auzolenatarako', eta 
bertzea 'herriko bertze aferendako'. 
Bi taldetan banatu gara, lehenbizikoa 
auzolanez eta uren aferez arduratzen 
da eta bigarrena Gizarte Bilguneaz, 

Dorreaz, kanposantuaz eta sortzen 
diren gainerako behar guziez».

Otsailean sortu zuten taldea eta 
«oraingoz gaiekin eguneratzen eta 
martxa hartzen ari gara». Lehenta-
sunen artean, «Gizarte Bilguneko 
ostatua martxan jartzea izan da, mo-
mentuz hori lortu dugu eta orain 
gaineko aretoaren erabileraren arau-
ketan murgilduta gabiltza. Bertzalde, 
Dorreari epe motzean erabilera ema-
tea da bertze lehentasunetako bat». 
Horrez gain, «baserrietako pistak 
konpontzen hasiak gara, uren isuri 
batzuk konpondu ditugu eta herria 
txukuntzeko auzolana egin da». Etor-
kizunera begira, «azkeneko urteetan 
egin denari segida ziurtatu nahi dio-
gu, eta sortzen diren beharrei irten-
bidea eman».

Kulturak ere leku inportantea har-
tzen du Iruritan, eta horren erdigunea 
da Gizarte Bilgunea. Aitortu dutenez, 
«ekitaldi kultural gehienak udalak 
antolatzen ditu eta horiek guri ez 
digute lan handirik eskatzen. Gure 
ardura da herriak hor egiten dituen 
ekitaldien koordinaketa egitea, eta 
aretoaren mantentze lana ere gure 
gain dago». Herriko elkarteek ere 
ekitaldi ugari antolatzen dituzte, «he-
rria bizirik dagoen seinale».

Bestetarako gogotsu
Irurita bizirik dagoenaren adirazga-
rririk handiena dira, hain zuzen ere, 
herriko bestak. Egitarauaren antola-
ketaz gazteak arduratzen badira ere,  
«aitzinetik egin behar diren tramite 
aunitz herriko lantaldeak egiten ditu».

Egun bereziak dira, «alde batetik 
eskualdeko lehenbiziko bestak dire-
nez, jende aunitz etortzen delakoz, 
eta bertzetik hainbertze ekitaldi an-
tolatzen direlakoz adin guzietako 
jendearendako». Bertze urtetan be-
zala, «aurten ere bestak giro ederrean 
joatea espero dugu, jendeak ongi 
pasatzea eta aldi berean errespetuz 
jokatzea. Hurbiltzen zareten guziak 
ongi etorriak izanen zarete Iruritan!».


